
 
Pou Piblikasyon Imedya: 18/11/2025  GOUVÈNÈ KATHY HOCHUL 

 
 

GOUVÈNÈ HOCHUL ANONSE 3.3 MILYA DOLA REKÒ NAN DEPANS ETA A AVÈK 
BIZNIS FANM AK MINORITE YO POSEDE  

  
Peman Eta a bay MWBE yo make nivo depans ki pi wo nan istwa pwogram nan  

  
To itilizasyon MWBE ki se 31.86 pousan depase objektif nasyonal 30 pousan an 

pou senkyèm ane konsekitif  
  
Ogmantasyon nan limit acha diskresyonè rive 1.5 milyon dola ap fasilite pwosesis 

akizisyon an epi elaji opòtinite yo  
  

W ap wè rapò a isit la  
  

  

Gouvènè Kathy Hochul anonse jodi a gwo reyalizasyon istorik pou Pwogram Biznis 
Minorite ak Fanm Posede (Minority and Women Owned Business Enterprise, MWBE) 
nan Eta Nouyòk, jan sa dekri nan nouvo Rapò Anyèl MWBE 2025 ki sot pibliye a. Nan 
Ane Fiskal 2024–25, Eta Nouyòk depanse 3.3 milya dola nan peman pou MWBE yo — 
sa ki reprezante nivo itilizasyon MWBE ki pi wo nan istwa pwogram nan — epi li atenn 
yon pousantaj itilizasyon estime a 31.86 pousan, sa ki make senkyèm ane youn apre lòt 
kote Eta a rive oswa depase objektif nasyonal li genyen pou 30 pousan patisipasyon 
MWBE yo. Nan kòmasman ane sa a, Gouvènè Hochul te siyen yon lwa ki ogmante limit 
acha diskresyonè pou MWBE yo rive 1.5 milyon dola, sa ki plis senplifye pwosesis 
akizisyon yo epi ogmante opòtinite kontra pou konpayi MWBE ki sètifye atravè tout Eta 
a.  
  
"Nouyòk ap gide peyi a nan sipòte biznis minorite ak fanm yo posede, epi rezilta sa yo 
montre sa k fèt lè nou louvri pòt pou tout moun gen menm opòtinite," Gouvènè Hochul 
te deklare. "Avèk yon montan rekò ki rive 3.3 milya dola nan peman pou MWBE yo ak 
yon to itilizasyon 31.86 pousan, nou pwouve — pandan senk ane youn apre lòt — ekite 
ak kwasans ekonomik mache ansanm. Lè nou ogmante limit acha diskresyonè yo nan 
1.5 milyon dola epi nou kontinye senplifye sètifikasyon an, nou asire plis biznis MWBE 
kapab fè konpetisyon, genyen, epi pwospere atravè tout Eta a.  
  
Ofisye anchèf Divèsite Julissa Gutierrez te deklare, "Reyalize objektif 30 pousan 
MWBE nou an pandan senk ane youn apre lòt montre ke kreye opòtinite pou tout 
kominote biznis divèsifye nou an pa sèlman yon aspirasyon, men yon eleman esansyèl 

nan fason Eta Nouyòk fè biznis. Lè nou elimine reta nan pwosesis sètifikasyon an epi 
diminye tan tretman yo gras ak inisyativ inovatè, nou ap retire baryè epi kreye vrè 
chemen ki mennen nan pwosperite pou antreprenè ki te toujou manke reprezantasyon 
nan kontra gouvènman an."  
  
Prezidan, Direktè Egzekitif Jeneral ak Komisè Empire State Development (ESD) 
lan, Hope Knight, te deklare, "Kwasans remakab n ap obsève a — yon ogmantasyon 
12 pousan nan depans MWBE konpare ak ane pase a — montre fòs ak kapasite 
kominote biznis divèsifye Nouyòk la. Avèk prèske 15 milya dola yo te peye bay MWBE 
yo depi 2020 ak pwogram elaji Akseleratè Kwasans Biznis (Business Growth 
Accelerator) nou an ki kreye 106 milyon dola nan opòtinite akizisyon, n ap transfòme 
peyizaj ekonomik Eta Nouyòk epi n ap montre divèsite founisè yo se yon motè 
inovasyon ak konpetitivite.  
  
Direktè Egzekitif Divizyon Devlopman Biznis Minorite ak Fanm Posede nan ESD, 
Jason Clark, te deklare, "Soti nan sètifye ak resètifye plis pase 4,000 biznis depi 2024 
rive jodi a, rive jouk ogmante plafon acha diskresyonè rive 1.5 milyon dola, n ap fè 
pwogram MWBE a vin pi aksesib ak pi enpòtan pase tout tan. Pwogram pilòt 
'Certification Plus' nou an ansanm ak elajisman pwogram pwomosyon rejyonal nou yo 
atravè MWBE Regional Opportunities Expos garanti pwochen jenerasyon lidè MWBE 
yo gen zouti, koneksyon, ak opòtinite yo bezwen pou yo pwospere nan ekonomi Eta 
Nouyòk la."  

  
Rapò Anyèl MWBE 2025 la prezante gwo pwogrè ki fèt anba lidèchip Gouvènè Hochul 
pou modènize, ranfòse, ak elaji pwogram MWBE Eta Nouyòk la. Apre yo te elimine 
akimilasyon reta nan pwosesis sètifikasyon an nan ane 2023, Divizyon Devlopman 
Biznis pou Minorite ak Fanm nan te kontinye akselere delè pwosesis yo, ki kounye a 
pran an mwayèn mwens pase 90 jou pou pran desizyon yo. Atravè yon seri inisyativ ki 
vize yon sib — tankou Sail-Thru Summer, Whirlwind Winter, Trailblazers in Business, 
Respuesta Rapida, Second Chance Certification Initiative, ak Women Entrepreneurs 
Rising — Eta a te bay asistans pratik pou ranpli aplikasyon an pou konpayi ki kalifye yo, 
atravè yon rezo Sant Asistans pou Antreprenarya. Anpil aplikan te resevwa desizyon 
nan sèlman 30 jou, sa ki make delè sètifikasyon ki pi rapid nan tout istwa pwogram nan.  
  
Pwogram MWBE a genyen kounye a 9,745 konpayi ki sètifye atravè tout Eta a, ak 
2,225 konpayi ki te sètifye oswa resètifye nan ane fiskal 2024–25 la. Eta a elaji tou rapò 
demografik li yo, kote 249 biznis sètifye te bay volontèman enfòmasyon detaye sou 
Azyatik Ameriken ak Abitan Zile Pasifik (Asian American and Pacific Islander, AAPI) 
pou premye fwa, anvan yo ajoute kategori Mwayen Oryan ak Nò Afrik (Middle Eastern 
and North African, MENA) ane pwochèn.  
  
Pèfòmans san parèy Eta Nouyòk ane sa a reflete gwo patisipasyon nan tout sektè ak 
tout rejyon. Ajans ak otorite Eta yo rapòte 10.46 milya dola nan total depans ki kalifye 
selon lwa 15-A, ak yon itilizasyon MWBE ki rive 3.333 milya dola, ki gen ladan 1.724 
milya dola itilizasyon pou MBE ak 1.609 milya dola itilizasyon pou WBE. Depi ane fiskal 
2020–21, prèske 15 milya dola nan depans akizisyon Eta a te dirije bay MWBE yo, sa ki 



montre angajman kontinyèl Eta Nouyòk pou yon devlopman ekonomik ki pi ekitab. Pou 
elaji aksè plis toujou, Eta a ogmante limit acha diskresyonè pou MWBE yo rive 1.5 
milyon dola, sa ki pèmèt ajans yo fè acha pi efikas pandan y ap ogmante kantite 
opòtinite kontra ki disponib pou konpayi ki sètifye yo.  
  
Pandan tout ane fiskal 2024–25, Divizyon Devlopman Biznis pou Minorite ak Fanm nan 
elaji prezans li atravè tout Eta a gras ak Seri Ekspozisyon Opòtinite Rejyonal MWBE yo, 
ki te òganize nan Syracuse ak nan awondisman Manhattan ak Queens. Evènman sa yo 
te rasanble plis pase 1, 000 patisipan epi yo te ofri rankont korespondans, atelye 
fòmasyon, ak kontak dirèk ak pwopriyetè pwojè piblik ak prive. Divizyon an te bay tou 
de wèbinè fòmasyon pa mwa epi li te patisipe nan prèske 100 evènman rejyonal, sa ki 
te ranfòse relasyon li ak biznis atravè tout dis rejyon Eta Nouyòk yo.  
  
Pwogram MWBE Eta Nouyòk la administre atravè Divizyon Devlopman Biznis pou 
Minorite ak Fanm nan ki fè pati Empire State Development, dapre Atik 15-A nan Lwa 
Egzekitif la. Avèk sètifikasyon, siveyans, ranfòsman kapasite, ak angajman dirèk, 
pwogram nan kontinye ede biznis minorite ak fanm posede yo grandi, fè konpetisyon, 
epi kontribye nan yon ekonomi nan eta a ki pi ouvè.  
  
Senatè Eta James Sanders Jr. te deklare, "Pandan plizyè ane, mwen te defann refòm 
MWBE yo paske ti biznis nou yo merite yon chans jis pou yo fè konpetisyon epi grandi. 
Anons jodi a montre lè lidèchip Eta a, defansè yo, ak antreprenè yo travay ansanm, nou 
rive gen yon enpak ekonomik reyèl. Ekspansyon Gouvènè Hochul fè nan limit acha 
diskresyonè pou MWBE yo ansanm ak akselerasyon delè sètifikasyon yo pral louvri plis 
pòt toujou. Mwen pa ka tann pou m kontinye travay sa a pou chak MWBE ki kalifye 
jwenn plas yo bò tab la epi jwi yon pati nan pwosperite Nouyòk."  
  
Manm Asanble Rodneyse Bichotte Hermelyn te deklare, "Gouvènè Hochul kontinye 
mennen batay la pou Pwogram Biznis Minorite ak Fanm Posede nan Eta Nouyòk. Lè li 
fè li pi fasil pase tout tan pou MWBE yo jwenn kontra epi lè li senplifye pwosesis 
sètifikasyon an — enkli eliminasyon akimilasyon reta ki te dire plizyè ane — Gouvènè 
Hochul retire baryè sistemik ki te anpeche siksè yo. Mwen fyè pou m kanpe bò kote li ak 
akonplisman istorik sa a, ki pèmèt divèsite nan Eta a pwospere epi jwenn sipò. Divèsite 
nan Eta Nouyòk se poto mitan pa sèlman sosyete nou an, men ekonomi nou an tou."  

